
მოსკოვი. ვ. ი. ლენინის სახელობის ცენტრალური სტადიონი. 22 აპრილი. 

“ტორპედო” (მოსკოვი) _ “დინამო” (თბილისი) _ 0:3 (0:2). 

“ტორპედო”: ბანიკოვი, შტაპოვი, პახომოვი (კრასნოვი), ბუტურლაკინი, გრებნევი, შუსტიკოვი, 

ფილიპოვი, დეგტიარიოვი, შალიმოვი (ფეტისოვი), იურინი, სმირნოვი. 

“დინამო”: გოგია, გოგიჯანაშვილი, ებრალიძე, მჭედლიშვილი (კუტივაძე), პეტრიაშვილი, 

გავაშელი, მაჩაიძე, ასათიანი, გუცაევი, გ. ნოდია, ყიფიანი. 

მსაჯი: კ. ანძიულისი (კაუნასი). 

დუბლიორები _ 1:0 “ტორპედოს” სასარგებლოდ. 

 

თბილისის “დინამოს” ხელმძღვანელობა ძალიან რთული პრობლემების წინაშე აღმოჩნდა ამ 

მატჩში. თამაშის უფლება არ ჰქონდათ ძოძუაშვილს და ხურცილავას, რომლებიც სსრ კავშირის ნაკრებში 

არიან გაწვეული. ამას გარდა, ავადმყოფობის გამო მინდორზე ვერ გამოვიდნენ ჭელიძე, ხინჩაგაშვილი, 

კანთელაძე. ესეიგი, ტორპედოელებთან “დინამოს” უნდა გამოეყვანა სრულიად ახალი, 

ექსპერიმენტული დაცვის ხაზი. საამისოდ მარჯვენა მცველად მოიწვიეს გოგიჯანაშვილი, ხოლო 

ცენტრალური მცველის პოსტი მიენდო მწყობრში ახლახან დაბრუნებულ მაჩაიძეს. საქმე ისაა, რომ 

მაჩაიძეს ერთ-ერთ საერთაშორისო მატჩში უკვე ნათამაშები ჰქონდა სტოპერის ადგილზე და ამიტომ 

გადაწყდა მისი ხელახალი გამოცდა. 

სანამ მატჩის გარჩევას შევუდგებოდეთ, უნდა აღვნიშნოთ, რომ გაოცებას იწვევს შემდეგი 

გარემოება: მოსკოვის “ტორპედოს” მეკარე გ. ბანიკოვი სსრ კავშირის ნაკრების წევრიცაა, მაგრამ მისთვის 

რატომღაც გააკეთეს გამონაკლისი და დაუშვეს სათამაშოდ. 

მოსკოვის ტორპედოელებმა, როგორც ვიცით, წლეულს ძალიან უხეიროდ აიღეს ჩემპიონატის 

სტარტი. 22 აპრილისთვის მათ სამი შეხვედრიდან 2 წაგებული ჰქონდათ ბურთების ერთობ 

არასახარბიელო სხვაობით _ 1-7. როდის, თუ არა ახლა, დედაქალაქში სეზონის ოფიციალური გახსნის 

დღეს, მატჩში დინამოელებთან, რომლებსაც იძულებით ჰქონდათ გადახალისებული დაცვის მთელი 

რგოლი, უნდა ცდილიყო ავტოქარხნელთა გუნდი თავის რეაბილიტაციას? პირველმა 10-12 წუთმა 

თითქოს გაამართლა კიდეც ვარაუდი. მოსკოველები ამ ხნის განმავლობაში იერიშზე იყვნენ, ხშირად 

უტევდნენ და სახიფათო მომენტებსაც ქმნიდნენ. ერთ-ერთი შეტევა შეიძლება გოლითაც 

დამთავრებულიყო, გოგიას თავგანწირული ნახტომი რომ არა. 

გარდატეხა, და ისიც სრული, მოხდა მე-15 წუთზე: გავაშელმა მინდვრის სიღრმეში მოატყუა 

ზედიზედ სამი მეტოქე, შემდეგ “კედელი” გაითამაშა ნოდიასთან, დრიბლინგით აუარა გვერდი 

პახომოვს და ზუსტად დაარტყა _ 1:0. 

დინამოელებს მაშინვე გაეხსნათ ხელ-ფეხი. 22-ე წუთზე ტორპედოელთა მხარეს საჯარიმო 

დაინიშნა. მაჩაიძემ მაღალი ბურთი დაჰკიდა მოპირდაპირე კართან, აქ პახომოვმა ყიფიანთან ბრძოლაში 

რიგიანად ვერ მოიგერია ბურთი და იგი ასათიანთან მოხვდა. თბილისელთა კაპიტანმა დაახლოებით 25 

მეტრიდან შესანიშნავად დაარტყა _ 2:0. 

აი, აქ გამოირკვა, რომ მოსკოვის “ტორპედო” დღეს ძალიან შეუთამაშებელი, უსისტემო გუნდია. 

ახალგაზრდობა ვერ ამართლებს ნდობას, ვერ ასრულებს მასზე დაკისრებულ მოვალეობებს, ხოლო 

ვეტერანები შორს არიან თავიანთი ნამდვილი ფორმისგან. ერთადერთი, ვინც გამოირჩეოდა 

მასპინძელთა რიგებში, იურინი იყო. 

შესვენების შემდეგ მოსკოველებმა სცადეს კონტრთამაშის შექმნა, მაგრამ ეს ხდებოდა ნაჩქარევად, 

მოუმზადებლად. წინ წასულ თავდამსხმელებს ნახევარმცველები ვერ უმაგრებდნენ ზურგს და 

თბილისელებს შუა მინდორზე საპასუხო იერიშების განვითარების საუკეთესო საშუალება ეძლეოდათ. 

“დინამოს” დაცვა კოლექტიურად იგერიებდა მეტოქის იერიშებს, შემდეგ ბრძოლაში ებმებოდნენ 

ნახევარმცველები, ხოლო წინა ხაზზე ბევრს და ნაყოფიერად მოქმედებდნენ თავდამსხმელები. 

შესანიშნავად ითამაშა ყიფიანმა, რომლის ნეიტრალიზება ტორპედოელებს ძალიან უჭირდათ. ხშირად 

იცვლიდა ადგილს შეტევაში ნოდია, სისტემატურად უგებდა ბრძოლას თავის დარაჯს გუცაევი, მაგრამ 

მის მიმართ სასაყვედურო მაინც გვაქვს: ახალგაზრდა თავდამსხმელი, სულ ცოტა, სამჯერ აღმოჩნდა 

ისეთ პოზიციაში, რომელიც აუცილებლად გოლით უნდა დამთავრებულიყო, იგი კი ძალიან უზუსტოდ 

ურტყამდა. 

82-ე წუთზე ყიფიანმა ბურთი მიიღო პეტრიაშვილისგან და კარში დაარტყა. ბანიკოვმა შეძლო 

ბურთის მოგერიება, მაგრამ მას მიუსწრო ნოდიამ და მესამედ აიღო მეტოქის კარი. 



ამ დღეს მოსკოვში ერთდროულად ორ სტადიონზე მიმდინარეობდა ჩემპიონატის ორი მატჩი, 

ამიტომ აღნიშნულ შეხვედრას ცოტა მაყურებელი დაესწრო. მაგრამ მაინც, ვინც ესწრებოდა თბილისის 

დინამოელთა შეხვედრას მოსკოვის “ტორპედოსთან”, ნასიამოვნები დარჩა სტუმრების 

მაღალტექნიკური, სწრაფი და შედეგიანი თამაშით. 

